
Planski pristup i finansijsko upravljanje 

 
Finansijsko upravljanje podrazumijeva planski pristup poslovanju. Neplanski odnosno stihijski pristup 

finansijskom upravljanju može dovesti do pozitivnih poslovnih rezultata preduzeća, ali to ne znači da se 

upravljanje finansijskim i drugim (ne)materijalnim resursima preduzeća vrši na racionalan i 

ekonomičan način, što je suština primjene planskog pristupa finansijskom upravljanju. Planskim 

pristupom finansijskom upravljaju preduzeće postiže uspješnije poslovne rezultatate, sa ciljem 

stvaranja preduvjeta za implementaciju principa poslovne izvrsnosti u preduzeću. 

 

Šta je poslovna izvrsnost? 
 
Poslovna izvrsnost (engl. Business excellence-BE) se definira kao izvanredna praksa u upravljanju 

organizacijom i pri postizanju (finansijskih) rezultata. Ovaj upravljački pristup se zasniva na skupu 

temeljnih koncepata ili vrijednosti. Ove upravljačke prakse su se razvile u poslovne modele na način da 

se obezbjede preduvjeti kako organizacija vrhunske klase trebala djelovati na tržištu. Poslovnu 

izvrsnost karakterizira 9 općih kriterija koji se primjenjuju na svaku organizaciju bez obzira na veličinu. 

Koristeći ove kriterije, organizacija može procijeniti svoje snage i slabosti te identificirati mogućnosti za 

poboljšanje. Poslovni učinak se ne može mjeriti samo finansijski, a poslovni uspjeh je proizvod 5 

pokretača: vođstva, ljudi, politike i strategije, partnerstva i resursi, te procesi.  

    

Odstupanja finansijskih rezultata u odnosu na planske vrijednosti 
 
Finansijsko planiranje je izuzetno izazovan poduhvat koji podrazumijeva poduzimanje određenih 

koraka kako bi planirane vrijednosti bile i realizirane u budućem vremenskom periodu. Ukoliko nisu 

obavljene sve potrebne aktivnosti za finansijsko planiranje, a tu se prvenstveno podrazumijeva 

detaljna finansijska analiza i procjena rizika budućeg poslovanja, bez obzira što je pravovremeno 

kreiran finansijski plan i primjenjuje se planski pristup finansijskom upravljanju, i dalje postoji 

mogućnost nesklada između očekivanih (planskih)  i realiziranih (ostvarenih) vrijednosti. 

 

Više je razloga zašto može doći do odstupanja između planskih i realiziranih vrijednosti. Najčešći razlog 

za to je izostanak pravovremene finansijske kontrole, kako u potrošnji resursa, tako i pri generiranju 

prihoda, te neadekvatno poduzimanje korektivnih  mjera. Izostanak kontrole može se relativno 'lako' 

savladati kao unutarnji nedostatak pri finansijskom upravljanju, poduzimanjem odgovarajućih 

organizacionih promjena u preduzeću (npr. uvođenje kontrolinga). Poduzimanje potrebnih korektivnih 

mjera u preduzeću je nešto izazovniji poduhvat za finansijsko upravljanje, jer se iste ne odnose 

isključivo na interne, nego i na vanjske faktore rizika i njihov uticaj na realizaciju finansijskog plana. 

Uticaj rizika na finansijsko planiranje i upravljanje 
 
Suvremena tržišna dešavanja, u digitalnoj ekonomiji, sve su brža i dinamičnija, pri čemu rizici 

poslovanja postaju sve brojniji, učestalije su disrupcije na tržištu, a (globalne) krizne okolnosti poput 

aktualne pandemija i njenog uticaj ne samo na globalna ekonomska kretanja (makroekonomiju), nego i 

na svakodnevno poslovanje preduzeća (mikroekonomiju) postaju sve više 'pravilo' poslovanja koje se 

pri finansijskom planiranju treba predviđati kod procjene tržišnih rizika. 

 

Rizici imaju veliki uticaj na stepen uspješnosti realizacije finansijskih planova odnosno finansijsko 

upravljanje. Procjena rizika je jedan od prvih koraka koje je neophodno učiniti, kako bi planski pristup 

finansijskom upravljanju bio u cijelosti implementiran u praksi preduzeća. Ukoliko je tokom procesa 

planiranja i kreiranja strateškog, taktičkog i operativnog plana zanemarena analiza rizika, to i naredni 

korak (utvrđivanje godišnjeg budžeta), neće biti adekvatno kreiran. Tokom procesa planiranja je 

potrebno adekvatno procjeniti uticaj rizika na realizaciju planiranih vrijednosti u budžetu preduzeća, a 

zatim u istom predvidjeti i dodatne resurse za pokriće eventualnih šteta nastalih uslijed uticaja 

poslovnih rizika (operativnih i tržišnih). Izostanak upravljanja rizicima, pri finansijskom upravljanju 

negativno će uticati na konačne finansijske rezultate i uspješnost poslovanja preduzeća, bez obzira na 

sve poduzete korektivne mjere odnosno preduzeće neće uspjeti ostvariti iznadprosječne vrijednosti 

koje se očekuju kod preduzeća koja u svom poslovanju primjenjuju model finansijskog upravljanja 

zasnovan na poslovnoj izvrsnosti.   

 

Finansijsko upravljanje i upravljanje promjenama 
 
Ukoliko je u preduzeću uspostavljen model finansijskog upravljanja koji se zasniva na planskom 

pristupu poslovanju onda je stepen neizvjesnosti poslovanja nešto manji odnosno stabilnost 

finansijskog upravljanje je veća u ovim preduzećima. Međutim, to ne treba biti povod za 'opuštanje' 

finansijskih menadžera koji kontinuirano trebaju da imaju zadatak da vrše upravljanje promjenama, 

kako u finansijskoj funkciji preduzeća, tako i u cjelokupnom preduzeću. Ovo je od posebnog značaja za 

korporacije koje su zbog svojih specifičnosti manje fleksibilne kada su u pitanju potrebne organizacijske 

promjene. Također, ni mala i srednja preduzeća ne mogu sebi dopustiti luksuz da zaustave proces 

upravljanja promjenama, ukoliko žele kontinuirano unapređivati vlastite poslovne performanse. 

 

Finansijsko upravljanje i upravljanje promjenama u suvremenim tržišnim okolnostima postaju dva lica 

iste medalje. Planski pristup finansijskom upravljanju treba obavezno obuhvatati i metodologiju 

upravljanja promjenama po tzv. PDCA modelu. Ukoliko žele predvidjeti i nepredvidive tržišne okolnosti, 

finansijski menadžeri trebaju postati menadžeri budućnosti koji će postati kreatori budućnosti, prije 

nego što ista postane i njihova 'nova' realnost (sadašnjost). 

 

Zaključak 
 

Planski pristup finansijskom upravljanju ne treba biti sam sebi cilj. Potrebno je da finansijski menadžeri, 

primjenom odgovarajuće metodologije blagovremeno prepoznaju različite tržišne i druge varijabilne 

parametre, kako bi upravljanje finansijskim poslovanjem preduzeća bilo stabilno i uspješno, te 

zasnovano na principima poslovne izvrsnosti. 

 

Promjene plana postaju nužnost, naročito u okolnostima kada planirane aktivnosti ne donose one 

očekivane (finansijske) rezultate koje je preduzeće tokom procesa predviđanja budućih poslovnih 

aktivnosti definisalo kroz svoje organizacijske i druge vrijednosti preduzeća. Kratkoročni (finansijski) 

ciljevi nikada ne trebaju biti zanemareni pri finansijskom upravljanju, ali isto tako dugoročni planovi 

trebaju biti izmjenjeni ukoliko se na tržištu ne postižu željeni finansijski (i drugi) rezultati. Fleksibilnost 

pri procjeni stepena uspješnosti realizacije kratkoročnih i dugoročnih planova i ciljeva, od posebnog je 

značaja za uspješno finansijsko upravljanje preduzećem. 


